
Annotatsiya: Ushbu maqolada hozirgi o‘zbek tilshunosligida tushum kelishigi vazifasini bajaruvchi -ni qo‘shimchasining grammatik-semantik imkoniyatlari haqida yoritilgan. Bundan tashqari turkiy tillar oilasiga kiruvchi turk tili grammatikasidagi tushum kelishigi ma’nosini beruvchi shaklni ham o‘zbek tili grammatikasidagi qo‘shimcha bilan o‘xshash va farqli jihatlari haqida ma’lumotlar keltirib o‘tilgan. 

Annotation: This article discusses the grammatical and semantic functions of the suffix -ni, which serves as the marker of the accusative case in modern Uzbek linguistics. In addition, it provides information about the similarities and differences between this suffix in Uzbek grammar and the form expressing the accusative meaning in the grammar of the Turkic language family, particularly in Turkish. 
Keywords: Accusative case, nominative case, definite, indefinite, direct object, indirect object, grammatical meaning (UGM), morphological form, syntactic role. 
Аннотация: В данной статье рассматриваются грамматико-семантические функции аффикса -ni, выполняющего роль показателя винительного падежа в современном узбекском языкознании. Кроме того, приведена информация о сходствах и различиях данного суффикса в грамматике узбекского языка и формы, выражающей значение винительного падежа в грамматике тюркских языков, в частности турецкого. 

O‘zbek tilshunosligida kelishiklar masalasi ko‘plab tilshunos olimlar tomonidan chuqur o‘rganilgan. Sh. Rahmatullayev o‘zining asarida o‘zbek tilidagi otlar morfologiyasi, jumladan, kelishik kategoriyasi haqida tizimli bayon qilgan. Shuningdek, har bir kelishikning shakl va mazmun jihatidan tahlillarini keltirib o‘tgan. M. Nosirov o‘zbek tilidagi kelishiklar tizimi va ularning vazifaviy xususiyatlari bo‘yicha tadqiqotlar olib borgan. Ayniqsa, ot va fe’l munosabatlarida kelishiklarning rolini ko‘rsatgan. A. Madvaliyev zamonaviy o‘zbek tilida sintaktik birliklar va kelishiklarning o‘zaro bog‘liqligini o‘rgangan. Bundan tashqari, S. A. Karimov o‘zining monografiyasida Ayub G‘ulomovning o‘zbek tilida kelishik kategoriyasini morfologik va sintaktik jihatdan birinchi bo‘lib mustaqil o‘rgangan olimlardan biri hisoblanganligi haqida ma’lumot bergan. 
Darhaqiqat, Ayub G‘ulomov kelishiklar haqida yozgan birinchi maxsus ilmiy risolasida kelishiklarning morfologik tuzilmasi, ularning gapdagi sintaktik roli va qadimgi turkiy tillar bilan solishtirma tahlillari keltirib o‘tilgan. 
O‘zbek tilida tushum kelishigining morfologik ko‘rsatkichi – (-ni). Varianti - (-n), (-i). Tushum kelishigidagi so‘z faqat fe’l bilan bog‘lanadi. Fe’llar tushum kelishigidagi so‘z munosabatiga ko‘ra, ikkiga ajraladi: o‘timli fe’l va o‘timsiz fe’l. Tushum kelishigi ham ko‘p holda bosh kelishik bilan o‘rin almashadi: kitobni o‘qidi - kitob o‘qidi, olmani yedi - olma yedi. Tushum kelishigi bilan shakllangan so‘z gap tarkibida so‘z kengaytiruvchisi - to‘ldiruvchi vazifasini bajaradi: Novdalarni bezab g‘unchalar, tongda aytdi hayot otini. (H. Olim. )
Kelishiklarning belgili/belgisiz qo‘llanilishi masalasi munozarali. Kelishik kategoriyasidagi so‘z uyushganda oldingi so‘zshakllardagi kelishiknigina belgisiz deyish ma’qul. Masalan: Halim, Karim va Salimni ko‘rdim (belgisiz tushum kelishigi). 
Tushum kelishigidagi ot gapda ish-harakatni qabul qilgan predmetga obyekt tusini beradi va tushum kelishigi affiksini qabul qilgan ot vositasiz to‘ldiruvchi vazifasida keladi. “Otga obyekt tusini berish va uni fe’lga vositasiz to‘ldiruvchi sifatida bog‘lash” – tushum kelishigi UGMsining ot turkumidagi xususiylashuvi. 
Manbalarda tushum kelishigining ham belgili va belgisiz ko‘rinishi farqlanadi. Bosh kelishikning kelishik kategoriya shakllari o‘rnini bemalol almashtira olishi haqidagi nazariya “belgisiz tushum”ni ham bosh kelishik sifatida qarashga olib keladi. Masalan; nonni yemoq – tushum kelishigida, non yemoq – bosh kelishikda. 
Demak, tushum kelishigida ta’kidlash va ajratish ma’nosi bo‘lib, unga ehtiyoj bo‘lmaganda bosh kelishik qo‘llanadi. 
Tushum kelishigidagi sifat gapda ish-harakatni qabul qilgan predmetga obyekt tusini beradi va tushum kelishigi affiksini qabul qilgan sifat vositasiz to‘ldiruvchi vazifasida keladi. “Sifatga obyekt tusini berish va uni fe’lga vositasiz to‘ldiruvchi sifatida bog‘lash” tushum kelishigi UGMsining sifat turkumidagi xususiylashuvi: Gulning qizilini ajratdi. 
Tushum kelishigidagi son gapda ish-harakatni qabul qilgan predmetga obyekt tusini beradi va tushum kelishigi affiksini qabul qilgan son vositasiz to‘ldiruvchi vazifasida keladi. “Songa obyekt tusini berish va uni fe’lga vositasiz to‘ldiruvchi sifatida bog‘lash” tushum kelishigi UGMsining son turkumidagi xususiylashuvidir: Gulning uchtasini ajratdi. 
Kelishik kategoriyasi, kelishiklar turk tilshunosligida ad durum ekleri deyiladi. Grammatikaga oid ba’zi kitoblarda kelishik qo‘shimchalari hal ekleri deb beriladi. Kelishik qo‘shimchalari vositasida ot otga yoki ot fe’lga bog‘lanadi. Turk tilida kelishik qo‘shimchalari otni yordamchi so‘zlarga ham bog‘laydi, faqat bunda ham asosiy maqsad otni yordamchi so‘z masalan, bog‘lovchi orqali fe’lga bog‘lashdir. Shundan kelib chiqib, kelishik qo‘shimchalarini ot va fe’l orasida munosabat o‘rnatuvchi vositalar deb atash mumkin: kalemin ucu (ruchkaning uchi), evin duvarı (uyning devori), eve gitmek (uyga ketmoq), bize karşı (bizga nisbatan) kabi. 
Xudoyberganova Z. va Hamidov X. o‘zlarining “Turk tilining nazariy grammatikasi” qo‘llanmasida turk tilshunosligida, asosan, kelishiklarni olti kelishikka ajratadi va ularni vazifasiga ko‘ra o‘zbek tilidagi olti kelishik shakliga to‘g‘ri kelishini ta’kidlaydi, bular:
1. Bosh kelishik (yalın hal)
2. Qaratqich kelishigi (ilgi hali)
3. Jo‘nalish kelishigi (yaklaşma hali)
4. Tushum kelishigi (yapma hali)
5. O‘rin-payt kelishigi (bulunma hali)
6. Chiqish kelishigi (uzaklaşma hali)
Turk tilshunosligida berilgan olti kelishikka qo‘shimcha yana uchta kelishik shakli borligi ta’kidlanadi, bular:
1. Vasıta hali (vosita shakli)
2. Eşitlik hali (tenglik shakli)
3. Yön gösterme hali (yo‘nalishni ko‘rsatuvchi shakl)
Otlar so‘z birikmasi yoki gaplar ichida ana shu kelishik shakllaridan birini olgan holda vazifa bajaradi. 
Tahsin Banguoğlu o‘zining grammatik bilim nuqtai nazaridan turk tilidagi kelishik — ya’ni ism holati (isim çekim ekleri/hâl ekleri) kategoriyasini chuqur va keng qamrovli tahlil qilgan. U o‘zining asarida ism holatlarini ikki asosiy guruhga ajratgan. Bular iççekim va dışçekim hâlleri. 
İççekim hâlleri – bizga eng tanish bo‘lgan 6 holat:
1. Yalın hali (nominativ);
2. Etkilenma hali (akkusativ);
3. Yönelme/girme hali (dativ);
4. Durma/kalma hali (lokativ);
5. Çıkma/uzaklaşma hali (ablativ);
6. Katılma hali (genetiv). 
Dışçekim hâlleri – kamroq ishlatiladigan, holat qo‘shimchalarini o‘z ichiga oladi:
1. Bilelik/birlikte hali (sosyativ);
2. Görelik hali (ekvativ);
3. Donanma/bezenme hali (munitif);
4. Giderme/yoksulluk hali (privatif). 
Bundan tashqari, olim har bir kelishik holatining morfologik shakli va ularning gapdagi sintaktik roli haqida ham ma’lumotlar keltirib o‘tgan. 
Bugungi kunda turk tilshunosligida tushum kelishigi (yapma hali) grammatikaga oid ba’zi kitoblarda kitoblarda belirtme durumu, ba’zilarida esa akkuzatif deb, maktab dasturlarida “i hali” deb beriladi. Tushum kelishigi otning o‘timli fe’l ta’siri ostida bo‘lishini ko‘rsatadi. Bu shaklda ot fe’ldan bevosita ta’sir oladi. Ushbu kelishikning qo‘shimchasi -i bo‘lib, undosh bilan tugagan so‘zlarga -i, -ı, -u, -ü (el-i, ağaç-ı, уоkuş-u, göz-ü), unli bilan tugaganlariga esa, -i dan oldin ayiruvchi -y- undoshi orttirilib, -yi, -yı, -yü, -yu shaklida qo‘llanadi: anne-yi, arpa-yı, ütü -yü, duygu-yu kabi. 
Tushum kelishigidagi so‘z qo‘shimcha olgan yoki olmagan shaklda bo‘lishi mumkin. Shunga ko‘ra gap ichida tushum kelishigida turgan ot yoki otlashgan so‘z qo‘shimcha olganda belgili (belirtili), qo‘shimcha olmaganda esa belgisiz (belirtisiz) bo‘ladi: defter aldım - defteri aldım, su içti - suyu içti kabi. Gap ichida tushum kelishigida turgan ot atoqli ot yoki vositali to‘ldiruvchi vazifasida kelgan turdosh ot, otlashgan so‘z, egalik affiksini olgan bo‘lsa, har doim belgili bo‘ladi: Sibel’-i gördügüm zaman aklım-ı kaybettim kabi. Gap ichida tushum kelishigida turgan ot bir turdagi predmetni bildirib kelganda belgisiz shaklda qo‘llanishi ham mumkin: Serdar bütün gece kitap okudu. Gel oğlum, yemek ye, çay iç kabi. 
Tushum kelishigi qo‘shimchasini olgan so‘z gap ichida fe’l bilan birikadi: arabayı satmak, yemeği yemek kabi. Ushbu kelishik qo‘shimchasi ba’zi olmoshlarga va izofalarga qo‘shilganda, undan oldin -n- tovushi orttirib, -ni, -nı, -nü, -nu shaklini oladi: bunu, şunu, onu; Ali’nin annesi-ni, sınıf kapısı-nı, pınarın gözü-nü kabi. 	Tushum kelishigi qo‘shimchasi olgan izofalar ikkidan ortiq so‘zdan tashkil topgan bo‘lshi ham mumkin (zincirleme isim tamlamalari): Ali’nin annesinin evi-ni, onun arabasının rengi-ni, sınıf kapısının kolu-nu kabi. 
Tushum kelishigining unutilib ketgan va hozirda ba’zi shevalarda saqlanib qolgan qo‘shimchasi ham bor. Bu egalik qo‘shimchasidan keyin qo‘shiladigan -n ayiruvchisidir: eli-n (öptü), saçı-n (çekti), yüzü-n (açtı), gözü-n (süzdü) kabi. Bu qo‘shimcha badiiy adabiyotda, xususan, she’riyatda uchraydi. Gap ichida tushum kelishigida turgan so‘zni topish uchun gapning kesimiga kimi? neyi? savollari berilishi mumkin: Kimi seviyorsun? Berna‘yı seviyorum. Neyi görüyorsun? Dağları görüyorum. Ne yiyorsun? Dondurma yiyorum kabi. 
Yuqorida tushum kelishigining turk hamda o‘zbek tilshunosligidagi grammatik imkoniyatlari haqida umumiy ma’lumotlar bilan tanishib chiqdik va o‘z-o‘zidan bizga grammatik jihatdan o‘xshashliklari bilan bir qatorda muhim farqlarga ham ega ekanligi namoyon bo‘ldi. 
Tushum kelishigining grammatik xususiyati ikkala tilda ham fe’lning obyektga yoki subyektga ta’sir qilayotganini bildiradi. Tushun kelishigi turk tilida, o‘zbek tilidan farqli o‘laroq, noaniq obyektlar uchun belgisiz qo‘llaniladi. 
Jihatlari
O‘zbek tilshunosligida
Turk tilshunosligida

Kelishik nomi
Tushum kelishigi
Yapma hali/ belirtme durumu/ i hali/ akkuzatif

Kelishik qo‘shimchasi
-ni (morfonologik moslashuvsiz)
-i, -ı, -u, -ü (fonetik uyg‘unlikka mos)

Aniqlikni ifodalashdagi roli
Aniqlik tushum shakli orqali ixtiyoriy ko‘rsatiladi
-Kitob o‘qidim. (aniq)
-Kitobni o‘qidim. (aniq)
Aniq obyektlarda grammatik shakli kelishi majburiy
-Kitap okudum. (noaniq)
-Kitabı okudum. (aniq)

Noaniq obyektni ifodalashdagi roli
Tushum kelishigi belgili yoki belgisiz qo‘llanilishi mumkin

Faqat belgisiz holatda kelishi kerak
-kitap okumak


Sintaktik roli
Bevosita obyektni ifodalaydi (vositali to‘ldiruvchi)
Faqat aniq bo‘lgan obyektni bevosita ifodalaydi

Fonetik uyg‘unlik
Talab qilinmaydi
Talab qilinadi

Tushum kelishigi ya’ni belirli nesne durumu har ikki tilda ham fe’lning bevosita obyektini ya’ni to‘g‘ridan-to‘g‘ri ta’sir qilinadigan narsa yoki shaxsni bildiradi. Biroq ular grammatik tizimda turlicha qo‘llaniladi. Masalan, “Men kitobni o‘qidim. ” misolini oladigan bo‘lsak, “kitobni” so‘zi fe’lga bevosita bog‘langan, vositali to‘ldiruvchi shaklida kelgan. Turk tilida obyekt o‘z aniqlovchisi bilan birga qo‘llagan holdagina tushum kelishigi belgili qo‘llaniladi. “Ben ilginc kitabı okudum” Gapi ni tahlil qiladigan bo‘lsak, turk tilida faqat aniq obyektlarda tushum kelishigi qo‘llaniladi, “kitabı” so‘zi aniq obyekt va -ı tushum kelishigi qo‘shimchasi belirli (belgili) kelishi majburiy. Obyekt aniq bo‘lmasa belgisiz qo‘llaniladi. 
Xulosa qilib aytganda, tushum kelishigi turkiy tillarda grammatik, ba’zan semantik xususiyatiga ko‘ra bir-biridan farq qiluvchi hodisalardir. Bunday farqlar kontekstda yana-da yaqqol ko‘zga tashlanadi. Bu qoʻshimcha boshqa soʻzlar bilan kelishi yoki gapda turli oʻrinlardagi soʻzlarda qo‘llanilishiga koʻra turli ma’nolarni anglatadi. Tarjima jarayonida qo‘shimchani noto‘g‘ri ishlatish, ma’noning buzilishiga va gapning grammatik tuzilishida g‘alizlikka olib keladi. Ko‘rinadiki, tushum kelishigining grammatik imkoniyatlari, morfologik jihatlari va sintaktik roli turkiy tillarda hali toʻliq oʻrganilmagan, ya’ni aynan bu shakl uchun hali qilinishi kerak boʻlgan ishlar talaygina. 

